
Në bazë të nenit 20 të Ligjit Nr. 06/L-043 për Lirinë e Asociimit në Organizata 
Joqeveritare, si dhe në bazë të nenit 19.6 të Ligjit Nr. 08/L-277 për Sport, dhe duke u 
mbështetur në rregullat e World Rugby dhe Rugby Europe, Kuvendi i Federatës së 
Ragbit të Kosovës, në mbledhjen e mbajtur më 07.02.2025 aprovon këtë: 

 

S T A T U T 

TË FEDERATËS SË RAGBIT TË KOSOVËS 

 

KREU I – DISPOZITAT THEMELORE 

Neni 1 – Emri, Forma Juridike dhe Adresa 

1.1. Federata e Ragbit e Kosovës (në vijim: “FRK” ose “Federata”) është një asociacion 

sportiv kombëtar, i pavarur dhe jofitimprurës, i cili përfaqëson dhe bashkon organizatat, 

klubet, sportistët, trajnerët, gjyqtarët, veprimtarët dhe të gjithë personat e interesuar 

në sportin e ragbit në Republikën e Kosovës. 

1.2. Federata vepron si "shoqatë", sipas definimit të dhënë në nenin 16 të Ligjit Nr. 06/L-

043 për Lirinë e Asociimit në Organizata Joqeveritare në Republikën e Kosovës (i 

ndryshuar), dhe si federatë kombëtare sportive sipas nenit 19 të Ligjit Nr. 08/L-277 për 

Sport. FRK është organi qeverisës i ragbit në Kosovë dhe vepron në përputhje me 

rregullat e Komitetit Olimpik të Kosovës (KOK), World Rugby (WR) dhe Rugby Europe 

(RE). 

1.3. Emri i plotë i organizatës është "Federata e Ragbit e Kosovës". Shkurtesa zyrtare 

është "FRK". Në marrëdhëniet ndërkombëtare, FRK-ja mund të komunikojë edhe nën 

emrin "Rugby Federation of Kosovo". 

1.4. Selia qendrore e FRK-së ndodhet në Prishtinë, Pallati i Sporteve "Adem Jashari".  

1.5. FRK-ja disponon logon, simbolin, vulën dhe emblemën e vet. Simboli i FRK-së është 

forma e topit të ragbit me tre yje të verdhë. Ndërsa vula e FRK-së është e rrumbullakët 

dhe/ose katrore, varësisht nga nevoja administrative. Mënyra e përdorimit të 

simboleve dhe vulës rregullohet me akt të posaçëm normativ të Bordit. 

1.6. FRK-ja disponon llogarinë e vet bankare pranë institucionit financiar të licencuar, i 

cili caktohet me vendim të Bordit Ekzekutiv. FRK-ja përgjigjet për detyrimet e saj me të 

gjitha mjetet dhe pasuritë që disponon. 

1.7. FRK-ja është anëtare e Komitetit Olimpik të Kosovës (KOK). 

1.8. FRK-ja është anëtare e Rugby Europe (RE), bashkëpunimi me këtë organ 

ndërkombëtare rregullohet me rregullat dhe udhëzimet e tyre, në masën që nuk bien 

ndesh me legjislacionin kosovar dhe me këtë Statut. 

1.9. Federata mund të anëtarësohet edhe në asociacione të tjera sportive vendore dhe 

ndërkombëtare, me vendim të Kuvendit të Federatës. 

1.10. Federata punon në bazë të akteve normative të veta, të cilat janë të harmonizuara 

me ato të MKRS-së, WR, RE-it dhe KOK-ut. Gjithashtu zbaton, ndër të tjera, Ligjin 

përkatës për Sport, për Parandalimin dhe Sanksionimin e Dhunës dhe Dukurive Tjera 

Negative në Ngjarjet Sportive, Ligjin për Lirinë e Asociimit, si dhe të gjitha aktet 

nënligjore dhe udhëzimet administrative që dalin nga këto ligje. 

1.11. Puna e Federatës është publike. FRK-ja informon opinionin dhe anëtarët e saj për 

veprimtarinë e vet nëpërmjet buletinave dhe informatorëve elektronikë, faqes zyrtare 

në internet, rrjeteve sociale dhe konferencave për media. Anëtarët njoftohen gjithashtu 

nëpërmjet procesverbaleve të mbledhjeve të Organeve, Këshillave dhe Komisioneve, 

buletineve dhe publikimeve të tjera. 

1.12. Federata bashkëpunon me Agjencinë e Sportit të Kosovës, Ministrinë kompetente 

për sport, Komitetin Olimpik të Kosovës, shoqatat e trajnerëve dhe gjyqtarëve, 

institucionet akademike të kulturës fizike dhe organizata të tjera sportive e jo-sportive 

që kërkojnë bashkëpunim. 

1.13. Federatën e përfaqëson Presidenti i saj, ose personi i autorizuar me shkrim nga 

Presidenti. 

Neni 2 – Parimet e Përgjithshme 

Të gjitha veprimtaritë e Federatës dhe anëtarëve të saj bazohen në parimet e 

mëposhtme: 

2.1. Ligjshmëria – Veprimet e FRK-së duhet të jenë në përputhje të plotë me dispozitat 

e Ligjit dhe legjislacionit tjetër përkatës në fuqi në Republikën e Kosovës. Çdo kufizim 

apo ndalim i ndonjë të drejte duhet të bazohet në ligj ose akt normativ të FRK-së. 

2.2. Qeverisja e mirë – FRK-ja respekton dhe zbaton standardet ndërkombëtare të 

qeverisjes sportive. Transparenca, llogaridhënia dhe integritetit institucional janë 

shtylla themelore të veprimtarisë së FRK-së. 

2.3. Mos-diskriminimi – FRK-ja garanton pjesëmarrjen e plotë në sport dhe qasjen e 

drejtë në infrastrukturë sportive pa asnjë formë diskriminimi, në përputhje me Ligjin 

për Mbrojtje nga Diskriminimi dhe standardet ndërkombëtare. 

2.4. Mjedisi i sigurt dhe gjithëpërfshirës – Veprimtaritë sportive zhvillohen në ambiente 

të sigurta, ku të gjithë personat trajtohën me respekt dhe dinjitet. Çdo formë dhune, 

keqpërdorimi, ngacmimi ose sjelljeje tjetër negative ndalohet dhe sanksionohet. 

2.5. Transparenca dhe llogaridhënia – Dokumentet publike dhe vendimmarrja e FRK-së 

janë të qasshme dhe transparente, në përputhje me legjislacionin për qasjen në 

dokumente publike. Organet e FRK-së raportojnë rregullisht para instancave të tyre 

mbikëqyrëse. 

2.6. Mbrojtja e privatësisë – Veprimtaritë e FRK-së nuk cënojnë privatësinë dhe të 

dhënat personale të personave të përfshirë, të cilat mbrohen në përputhje me 

legjislacionin për mbrojtjen e të dhënave personale. 

2.7. Mbrojtja e fëmijëve dhe të rinjve – FRK-ja ndërmerr të gjitha masat mbrojtëse për 

fëmijët dhe të rinjtë pjesëmarrës në sportin e ragbit. Çdo formë dhune, keqpërdorimi 

ose ngacmimi ndaj tyre raportohet menjëherë tek Policia dhe organet shtetërore të 

kujdestarisë. FRK-ja miraton Politikën e Mbrojtjes dhe Safeguarding-ut sipas 

standardeve të World Rugby, e cila ka karakter të detyrueshëm për të gjithë anëtarët, 

punonjësit, trajnerët dhe vullnetarët. FRK-ja emëron Zyrtarin e Mbrojtjes me mandat e 

procedurë të qartë raportimi."  

2.8. Anti-doping dhe integriteti sportiv – FRK-ja zbaton Kodin Botëror Anti-Doping 

(WADA Code) dhe angazhohet aktivisht në parandalimin e shkeljeve të standardeve 

ndërkombëtare anti-doping. FRK-ja gjithashtu lufton çdo formë tjetër mashtrimi, 

manipulimi të rezultateve dhe korrupsioni sportiv. 

2.9. Fair-play dhe vlerat olimpike – Ragbi në Kosovë zhvillohet mbi bazën e rregullave, 

konkurrencës së ndershme, respektit ndaj kundërshtarit dhe frymës olimpike, duke 

promovuar miqësinë, solidaritetin dhe tolerancën. 

2.10  Integriteti i Garave - Çdo formë e manipulimit të rezultateve, bixhozit të ndaluar, 

dhënies ose marrjes së ryshfeteve sportive ndalohet rreptësishtë. Shkeljet trajtohen si 

shkak i shkarkimit të menjëhershëm dhe dërgimit të lëndës tek organet kompetente 

shtetërore dhe World Rugby. 

KREU II – QËLLIMI DHE VEPRIMTARIA 

Neni 3 – Qëllimi i Federatës 

3.1. FRK-ja është themeluar me qëllim të organizimit, masivizimit dhe zhvillimit 

kualitativ të ragbit në Kosovë, udhëheqjes së garave zyrtare dhe garave të tjera, si dhe 

promovimit të vlerave sportive, etike dhe shoqërore të ragbit.  

Qëllimet specifike të FRK-së janë: 

a) Udhëheqja dhe koordinimi i të gjitha veprimtarive të sportit të ragbit në Republikën 

e Kosovës. 

b) Organizimi dhe përparimi profesional i lojtarëve, trajnerëve, gjyqtarëve, vëzhguesve 

dhe personelit tjetër të ragbit. 

c) Udhëheqja me reprezentacionet kombëtare të ragbit të Kosovës dhe sigurimi i 

kushteve optimale për performancën e tyre. 

d) Ngritja e cilësisë dhe standardeve të ragbit në nivel kombëtar dhe ndërkombëtar. 

e) Themelimi dhe mbështetja e organizatave komunale të ragbit dhe organizimi i garave 

të rregullta të të gjitha kategorive dhe grup-moshave. 

f) Përfaqësimi i klubeve dhe sportistëve të ragbit të Kosovës në institucionet dhe garat 

ndërkombëtare. 

g) Nxitja e bashkëpunimit ndërkombëtar dhe angazhimi aktiv në organizmat 

ndërkombëtare të ragbit; pjesëmarrja në gara ndërkombëtare si dhe përfaqësimi i 

klubeve të ragbit të Kosovës në institucionet ndërkombëtare. 

h) Parandalimi dhe luftimi i dopingut, dhunës, diskriminimit dhe dukurive të tjera 

negative në sport, në përputhje me vendimet e KOK-ut dhe të KosADA. 

i) Thellimi dhe kultivimi i marrëdhënieve të shëndosha, të bazuara në parimet e 

tolerancës, frymës olimpike, miqësisë, solidaritetit, transparencës, mosdiskriminimit 

dhe ndershmërisë në lojë. 

j) Mbështetja e zhvillimit të ragbit edhe në zona të pazhvilluara dhe sigurimi i 

gjithëpërfshirjes. 

k) Kryerja e detyrave të tjera të caktuara me këtë Statut dhe aktet normative të FRK-së. 

Neni 4 – Veprimtaria e Federatës 

4.1. Për të realizuar qëllimet e veta, FRK-ja ndërmerr veprimtaritë e mëposhtme, pa u 

kufizuar vetëm në to: 

4.2. Promovimi, përfaqësimi dhe avokimi: FRK-ja promovon dhe zhvillon ragbin si 

aktivitet sportiv, duke mbështetur edukimin dhe trajnimin. Ajo avokon për respektimin 

e praktikave të mira sportive dhe standardeve të sigurisë për pajisjet dhe teknikat. FRK-

ja angazhohet për mbrojtjen e interesave të anëtarëve të saj dhe bashkëpunon me 

organizata relevante kombëtare dhe ndërkombëtare. 

4.3. Organizimi i garave dhe aktiviteteve: FRK-ja organizon kampionate, gara, turne dhe 

aktivitete të tjera me rëndësi për ragbin, si me karakter kombëtar ashtu edhe 

ndërkombëtar. FRK-ja miraton dhe zbaton sistemin e garave, propozicionet e garave 

dhe kalendarin sportiv vjetor. 

4.4. Licencimi dhe certifikimi: FRK-ja lëshon licenca dhe certifikata për trajnerë, gjyqtarë 

dhe zyrtarë të tjerë sportivë, në përputhje me standardet e WR dhe RE. FRK-ja 

mirëmban regjistrat e lojtarëve, klubeve dhe zyrtarëve sportivë të licencuar. 

4.5. Bashkëpunimi institucional: FRK-ja shërben si forum permanent për organizatat 

anëtare dhe ndërton marrëdhënie të qëndrueshme ndërmjet tyre. FRK-ja bashkëpunon 



`Federata e Ragbit e Kosovës  │  Statuti i FRK-së 

 

Federata e Ragbit e Kosovës | Statuti i FRK-së | Faqe 6 nga 24 
 

me institucione shtetërore, akademike dhe organizata të tjera me qëllim të avancimit 

të ragbitit dhe sportit në Kosovë. 

4.6. FRK-ja mund të angazhohet edhe në veprimtari ekonomike, me qëllim të 

mbështetjes së aktiviteteve të veta jofitimprurëse, në pajtim me nenin 35 të Ligjit Nr. 

06/L-043 për Lirinë e Asociimit, me kusht që të ardhurat e realizuara nëpërmjet 

veprimtarive ekonomike të shfrytëzohen ekskluzivisht për të arritur qëllimet e 

theksuara në këtë Statut. 

4.7. FRK-ja nuk do të angazhohet në veprimtari politike, fetare apo ideologjike. 

KREU III – ANËTARËSIMI 

Neni 5  

Anëtarët e Federatës, Llojet e Anëtarësimit, Ndërpreja dhe Pezullimi i Anëtarësisë 

5.1. Anëtarësimi në FRK është i hapur për: 

a) Çdo organizatë të regjistruar në Kosovë, në bazë të Ligjit Nr. 06/L-043 për Lirinë e 

Asociimit në Organizata Joqeveritare; dhe 

b) Organizata dhe klube të regjistruara si organizata sportive, në bazë të Ligjit Nr. 08/L-

277 për Sport. 

c) Shoqatat e trajnerëve, gjyqtarëve, e lojtarëve dhe të gjitha shoqatat tjera, të cilat do 

të pranohen nga federata nëse i përmbushin kriteret e caktuara me këtë statut.  

5.2. FRK-ja ka dy kategori anëtarësh: 

5.2.1. Anëtar aktiv; çdo klub ragbi ose shoqatë sportive (e trajnerëve, gjyqtarëve ose 
lojtarëve) e regjistruar dhe e pranuar në FRK, e cila plotëson të gjitha kushtet e 
anëtarësimit dhe i kryen detyrimet e veta financiare dhe raportuese ndaj Federatës. 
Anëtari aktiv gëzon të drejtë vote të plotë në Kuvend dhe të drejtë kandidimi në organet 
e FRK-së. 
5.2.2. Anëtar nderi; person fizik ose juridik me merita të veçanta dhe kontribut të 
dukshëm për zhvillimin e ragbit në Kosovë. Anëtari nderi pranohet me vendim të 
Kuvendit, me propozim të Bordit Ekzekutiv. Anëtari nderi nuk ka të drejtë vote dhe nuk 
mund të zgjidhet në organet e FRK-së. 
5.2.3 Anëtarë mbështetës; Federata mund të ketë anëtarë mbështetës, persona 
juridikë që ndihmojnë me mjete financiare zhvillimin e FRK-së. Këta anëtarë mbështetës 
mund të përfaqësohen në Kuvend, por nuk kanë të drejtë vote. 
 
5.3. Anëtarësia aktive konsiderohet e pezulluar automatikisht në rastet kur: 
a) Kur anëtari nuk i ka kryer detyrimet financiare vjetore ndaj FRK-së deri më 31 mars 
të vitit aktual. 
b) Klubet nuk marrin pjesë në garat e organizuara për edicionin aktual ose nuk kanë 
marrë pjesë në garat e stinorit paraprak. Delegatët e klubeve të pezulluara mund të 

marrin pjesë në Kuvend vetëm si vëzhgues pa të drejtë vote. Gjatë periudhës së 
pezullimit, delegatët e anëtarit mund të marrin pjesë në Kuvend vetëm si vëzhgues, pa 
të drejtë vote. 
 
5.4. Anëtarësia konsiderohet e ndërprerë në rastet e mëposhtme: 
 
a) Me largim vullnetar, me deklaratë me shkrim drejtuar Bordit; 
b) Me automatizëm, kur anëtari nuk i ka rregulluar detyrimet financiare dhe nuk ka 
aplikuar për ri-anëtarësim brenda gjashtë (6) muajve pas vitit paraprak, konkretisht deri 
më 30 qershor të vitit aktual; 
c) Me vendim përjashtimi të Bordit, për shkak të konfliktit me qëllimet, aktivitetet ose 
kodin etik të FRK-së, ose nëse anëtari dënohet me aktgjykim të plotfuqishëm për vepër 
penale sipas ligjeve në fuqi në Kosovë; 
d) Me vendim të Kuvendit, pas rekomandimit të Bordit, kur anëtari shkel sistematikisht 
Statutin ose aktet normative të FRK-së, nuk zbaton vendimet e detyrueshme ose 
dëmton imazhin dhe reputacionin e Federatës. 
e) Për klubet që nuk marrin pjesë në garat zyrtare për dy vite radhazi. 
f) Me shpërbërjen ose likuidimin ligjor të organizatës anëtare. 
 
5.5. Pas ndërprerjes së anëtarësimit, organizata e larguar nuk ka të drejtë të kërkojë 
kthimin e tarifave të paguara të anëtarësimit. Vendimi i Bordit për ndërprerje i dërgohet 
anëtarit me shkrim; anëtari i pakënaqur mund të paraqesë ankesë pranë Kuvendit 
brenda tridhjetë (30) ditëve nga pranimi i vendimit. 

Neni 6 – Kushtet dhe Procedura e Anëtarësimit 

6.1. Për t'u anëtarësuar në FRK, organizata e interesuar paraqet kërkesën me shkrim 

dhe plotëson dokumentacionin e mëposhtëm të detyrueshëm: 

a) Deklaratë me shkrim të klubit/organizatës aplikuese për pranim dhe respektim të 

Statutit, rregulloreve dhe akteve normative të FRK-së; 

b) Certifikata e vlefshme e regjistrimit të klubit/organizatës pranë autoriteteve 

kompetente shtetërore. 

c) Lista emërore e personave të autorizuar për përfaqësim dhe nënshkrim; 

d) Numri i llogarisë bankare aktive; 

e) Aktet normative të organizatës aplikuese (Statuti, Rregullorja e Kuvendit, akti i 

themelimit); dhe 

f) Çdo dokument shtesë që mund ta kërkojë Bordi, sipas nevojës. 

6.2. Aplikimi i organizatës shqyrtohet nga Bordi i FRK-së, i cili vendos nëse janë plotësuar 

kushtet për pranim dhe merr vendim për pranim ose refuzim, me shumicë të thjeshtë 

votash. 

6.3 Bordi mund të refuzojë pranimin nëse aplikanti nuk i plotëson kushtet e neneve 5 

dhe 6 të këtij Statuti. Vendimi i refuzimit duhet të jetë i arsyetuar me shkrim dhe i 

komunikuar aplikantit brenda tetë (8) ditëve. 

6.4. Anëtarësia hyn në fuqi pas pagesës së tarifës vjetore të anëtarësimit të caktuar nga 

Bordi. 

6.5. Anëtarësia duhet të jetë gjithëpërfshirëse dhe të garantojë përfaqësim të drejtë 

gjinor dhe të komuniteteve joshumicë. 

Neni 7 – Obligimet e Anëtarëve 

7.1. Të gjithë anëtarët e FRK-së kanë këto obligime: 

a) Të sillen në pajtim me këtë Statut dhe të respektojnë rregullat, rregulloret dhe 

udhëzimet e aprovuara të FRK-së, WR dhe RE; 

b) Statuti dhe rregulloret e anëtarit nuk mund të bien ndesh me Statutin dhe aktet 

normative të FRK-së, dhe duhet të jenë të harmonizuara me to; 

c) Të paguajnë anëtarësinë vjetore deri më 31 dhjetor të vitit aktual. Pagesa e 

anëtarësisë nuk është e kthyeshme; 

d) Të raportojnë pranë FRK-së, në baza vjetore, me dokumentacionin e duhur: raportin 

vjetor të aktiviteteve, raportin e detajuar të aktiviteteve të mbështetura nga FRK-ja, 

numrin e anëtarëve individualë dhe çdo ndryshim në aktet normative dhe personat e 

autorizuar për nënshkrim; 

e) Të respektojnë rregullat e lojës, Kodin Etik të WR, RE dhe FRK-së; 

f) Të parashikojnë në aktet e tyre normative që mosmarrëveshjet kombëtare t'i 

drejtohen organeve kompetente të FRK-së dhe, si instancë e fundit, arbitrazhit sportiv 

pranë Komitetit Olimpik të Kosovës; ndërsa mosmarrëveshjet me karakter 

ndërkombëtar ose ato që dalin nga zbatimi i rregullave të World Rugby mund t'i 

drejtohen Gjykatës së Arbitrazhit Sportiv (CAS) Lausanne si instancë e fundit, sipas Kodit 

të CAS. Vendimi i CAS-it është i detyrueshëm për palët. 

g) Të sigurojnë zgjedhje të lira dhe demokratike për organet e tyre ekzekutive; 

h) Të marrin pjesë në Kuvendin e FRK-së dhe garat zyrtare sipas kalendarit; 

i) Të bashkëpunojnë plotësisht me FRK-në dhe organet e saj; dhe 

j) Të mbajnë evidencën e regjistrimit të të gjithë anëtarëve të tyre. 

7.2. Çdo anëtar i FRK-së duhet të paguajë anëtarësinë vjetore të caktuar nga Bordi i FRK-

së. Tarifa e anëtarësimit mund të jetë e ndryshme sipas kategorisë së anëtarit. 

Neni 8 – Të Drejtat e Anëtarëve 

8.1. Anëtarët aktivë të FRK-së gëzojnë të drejtat e mëposhtme: 

a) Të votojnë dhe të zgjidhen në organet e FRK-së, sipas kritereve të këtij Statuti; 

b) Të marrin pjesë në Kuvendin e FRK-së me delegatët e vet të autorizuar; 

c) Të njoftohen për secilin vendim të organeve të FRK-së; 

d) Të marrin pjesë në garat dhe aktivitetet e organizuara nga FRK-ja; 

f) Të pranojnë shërbime dhe mbështetje të FRK-së sipas rregulloreve të miratuara; dhe 

g) Të ushtrojnë çdo të drejtë tjetër ligjore që kontribuon në ushtrimin e të drejtave të 

sipërpërmendura. 

Neni 9 – Konflikti i Interesit dhe Kodi i Etikës 

9.1. Anëtarët e organeve të FRK-së duhet të shmangin çdo situatë që mund të krijojë 

konflikt interesi, qoftë aktual, i perceptuar ose i mundshëm. Çdo konflikt duhet të 

deklarohet pa vonesa dhe individi duhet të tërhiqet nga çdo situatë ku mund të lind ky 

konflikt. 

9.2. Asnjë anëtarë i organit vendimmarrës të FRK-së nuk lejohet të marrë pjesë në 

diskutim ose votim për çështje ku ai ose ajo, ose ndonjë anëtar i familjes së tij/saj, ka 

interes të drejtpërdrejtë ose tërthor ekonomik. 

9.3. Të gjithë anëtarët e organeve vendimmarrëse të FRK-së i kryejnë detyrat e tyre në 

mënyrë të duhur, të pavarur dhe në interesin më të mirë të ragbit në Kosovë, pa u 

ndikuar nga interesat e veçanta të organizatave që përfaqësojnë. 

9.4. FRK-ja miraton dhe zbaton Rregulloren e Kodit të Etikës, e cila rregullon detyrimet 

etike të të gjithë anëtarëve, zyrtarëve dhe punonjësve të FRK-së dhe trajton rastet e 

konfliktit të interesit dhe shkeljeve etike. 

KREU IV – ORGANET E FEDERATËS 

Neni 10 – Struktura Qeverisëse 

10.1. FRK-ja ushtron veprimtarinë e vet nëpërmjet organeve të mëposhtme, secili me 

funksionet dhe përgjegjësitë e ndara: 

a) Kuvendi i Anëtarëve; 

b) Bordi Ekzekutiv; 

c) Presidenti; 

d) Këshilli Mbikëqyrës; 

e) Komisioni Disiplinor; 

f) Komisioni për Ankesa; dhe 

g) Komisionet dhe Këshillat e tjerë profesional të Bordit. 

10.2. Organet e FRK-së janë të pavarura në ushtrimin e kompetencave të tyre, por të 

koordinuara dhe llogaridhënëse ndaj organit përkatës mbikëqyrës sipas hierarkisë së 

këtij Statuti. 

KREU V – KUVENDI I ANËTARËVE 

Neni 11 – Roli, Përbërja dhe Kompetencat 

11.1. Kuvendi i Anëtarëve (në tekstin e mëtutjeshëm: "Kuvendi") është organi më i lartë 

qeverisës i FRK-së. Kuvendi ka përgjegjësinë më të lartë për politikat dhe çështjet 

financiare të Federatës. 

11.2. Kuvendi përbëhet nga delegatët e autorizuar të të gjithë anëtarëve aktivë të FRK-

së. Çdo klub i ragbit përfaqësohet me një (1) delegat, ndërsa çdo shoqatë anëtare 

(trajnerësh, gjyqtarësh, lojtarësh) përfaqësohet me dy (2) delegatë. Mandati i çdo 

delegati zgjat katër (4) vjet. 

11.3. Delegati i zgjedhur në Bord nuk mund të ushtrojë njëkohësisht funksionin e 

delegatit të organizatës së vet në Kuvend, për kohëzgjatjen e mandatit të tij në Bord. 

Delegatët e organizatave me anëtarësi të pezulluar marrin pjesë vetëm si vëzhgues, pa 

të drejtë vote. 

11.4. Kompetencat ekskluzive të Kuvendit, të cilat nuk mund të delegohen, janë: 

a) Aprovimi, ndryshimi dhe plotësimi i Statutit të FRK-së; 

b) Marrja e vendimit me dy të tretat (2/3) e votave për bashkimin, ndarjen ose 

shpërbërjen e Federatës; 

c) Zgjedhja dhe shkarkimi i Presidentit, nën/presidentit dhe anëtarëve të Bordit 

Ekzekutiv; 

d) Zgjedhja dhe shkarkimi i Këshillit Mbikëqyrës; 

e) Shqyrtimi dhe miratimi i raportit vjetor financiar dhe sportiv të Federatës; 

f) Shqyrtimi dhe miratimi i planit vjetor të veprimtarisë dhe buxhetit; 

g) Vendosja për anëtarësimin e FRK-së në organizata ndërkombëtare; 

h) Vendosja për ndryshimin e sistemit të garave; 

i) Vendos për paraqitjen e kandidaturave të Federatës për Kampionatet Botërore, 

Evropiane dhe gara të tjera ndërkombëtare; dhe 

k) Vendosja për çështje të tjera që nuk janë brenda kompetencës ekskluzive të ndonjë 

organi tjetër. 

11.5. Kuvendi mund të delegojë, me vendim të shumicës së anëtarëve të tij, ndonjë prej 

kompetencave të tjera (jo-ekskluzive) tek Bordi Ekzekutiv dhe/ose tek punonjësit e 

organizatës, me përjashtim të kompetencave të rezervuara sipas nenit 31, paragrafi 4 

të Ligjit Nr. 06/L-043. 

11.6. Kuvendi mund gjithashtu të: 

a) Miratojë rregulloret kryesore normative të FRK-së (Rregulloren e Kuvendit, 

Rregulloren e Bordit, Rregulloren e Këshillit Mbikëqyrës, Rregulloren e garave); apo ta 

delegojë këtë kompetencë tek Bordi Ekzekutiv i FRK-së. 

b) Revokojë anëtarin e Bordit para skadimit të mandatit, kur konstaton se ai nuk e 

ushtron detyrën në pajtim me Statutin; dhe 

c) Revokojë të gjithë Bordin kur konstaton neglizhencë të rëndë ose pamundësi të tij 

për të kryer funksionet. 

Neni 12 – Mbledhjet e Kuvendit 

12.1. Llojet e mbledhjeve: Kuvendi mblidhet në: 

a) Mbledhje të Përgjithshme Vjetore (MPV), e cila organizohet të paktën një herë në vit, 

ku shqyrtohen dhe miratohen raporti financiar dhe sportiv i vitit paraprak, si dhe plani 

i veprimtarisë dhe buxheti për vitin vijues. Raporti i miratuar i dërgohet Agjencinë së 

Sportit dhe KOK-ut brenda afateve ligjore; 

b) Mbledhje Zgjedhore (MZ): organizohet çdo katër (4) vjet për zgjedhjen e organeve të 

reja; dhe 

c) Mbledhje të Jashtëzakonshme (MJ): thirret sipas nenit 13.5 të këtij Statuti. 

12.2. Thirrja e Mbledhjes së Përgjithshme Vjetore (MPV);                  

Presidenti i FRK-së thërret Mbledhjen e Përgjithshme Vjetore (MPV), jo më vonë se 

tridhjetë (30) ditë para datës së mbajtjes. Agjenda së bashku me dokumentet përcjellëse u 

dërgohet delegatëve jo më vonë se shtatë (7) ditë para mbajtjes së mbledhjes.  

12.3. Thirrja e Mbledhjes Zgjedhore (MZ) 

Presidenti i FRK-së thërret Mbledhjen Zgjedhore (MZ). Ftesa, së bashku me rendin e 

ditës, u dërgohet delegatëve jo më vonë se tridhjetë (30) ditë para mbajtjes së 

mbledhjes. Materialet përkatëse të mbledhjes u shpërndahen delegatëve jo më vonë 

se dhjetë (10) ditë para mbajtjes së MZ-së. 

12.4. Nominimet për pozitat e Presidentit, nën/presidentit dhe anëtarëve të Bordit 

dorëzohen jo më vonë se dhjetë (10) ditë para datës së MZ. Sekretariati verifikon 

vlefshmërinë e kandidaturave dhe njofton kandidatët dhe delegatët. 

12.5. Kuorumi dhe vendimmarrja: Kuvendi është vendimmarrës kur marrin pjesë më 

shumë se gjysma (1/2) e delegatëve me të drejtë vote. Nëse kuorumi nuk arrihet në 

tentimin e parë, mbledhja shtyhet dhe lajmërimi i ri u dërgohet të gjithë delegatëve. 

12.6. Thirrja e MJ: Kuvendi i Jashtëzakonshëm thirret nga Presidenti, sipas kërkesës me 

shkrim të dy të tretave (2/3) të delegatëve, të Bordit Ekzekutiv, ose të Këshillit 

Mbikëqyrës kur konstatohen shkelje ligjore. Presidenti është i detyruar të thërrasë MJ 

brenda pesëmbëdhjetë (15) ditëve nga pranimi i kërkesës. MJ vendos vetëm për 

çështjet për të cilat është thirrur. 

12.7. Vendimmarrja: Vendimet e Kuvendit merren me shumicë të thjeshtë të votave të 

delegatëve prezentë me të drejtë vote, me përjashtim të vendimeve që kërkojnë 

shumicë të cilësuar. Shumica e cilësuar prej dy të tretave (2/3) të votave kërkohet për: 

a) Ndryshimin e Statutit; 

b) Bashkimin, ndarjen ose shpërbërjen e Federatës; 

c) Mosbesimin e Bordit ose Presidentit; dhe 

d) Çdo çështje tjetër statutare të specifikuar posaçërisht. 

12.8. Votimi: Votimi në Kuvend është i hapur, përveç rasteve kur Kuvendi vendos 

ndryshe. Votimi është i fshehtë për zgjedhjen e organeve dhe për çështje personale. 

Kuvendi mund të vendosë votim elektronik ose të largët, me kusht që të garantohet 

fshehtësia e votimit dhe integriteti i procesit. 

12.9. Kuvendi zgjedh, në fillim të çdo mbledhjeje, kryesinë e punës, procesmbajtësin 

dhe komisionin verifikues. Kur është Kuvend zgjedhor, krijohet edhe komisioni 

zgjedhor. Për çdo mbledhje mbahet procesverbal, i cili nënshkruhet nga Presidenti dhe 

dy procesmbajtës, dhe u shpërndahet delegatëve sipas procedurave të brendshme. 

Procesverbali miratohet në mbledhjen e ardhshme të Kuvendit. 

12.10. Kushtet për delegatët: Delegatët e Kuvendit duhet të plotësojnë këto kushte: të 

kenë mbushur moshën tetëmbëdhjetë (18) vjeç; të jenë anëtarë të organizatës që 

përfaqësojnë; të kenë pranuar Statutin e FRK-së; dhe të kenë autorizim të rregullt nga 

organizata që i dërgon. 

12.11. Ndërprerja e mandatit të delegatit: Mandati i delegatit ndërpritet para afatit në 

rastet e revokimit nga organizata emëruese, dorëheqjes vullnetare ose pamundësisë 

objektive për ushtrimin e detyrës. Procedura e revokimit ndërron delegatin sipas të 

njëjtave rregulla si procedura e zgjedhjes. Delegatët e emëruar pas ndërprerjes 

ushtrojnë mandatin vetëm për periudhën e mbetur. 

12.12. Shpenzimet e pjesëmarrjes në Kuvend mbulohen nga organizata (klubi ose 

shoqata) që delegati përfaqëson. 

12.13. Mbledhjet e Kuvendit mbahen në parim në prani fizike të delegatëve. Në raste 

të jashtëzakonshme, kur mbajtja e mbledhjes në prani fizike nuk është e mundur, 

Kuvendi mund të mblidhet dhe të zhvillojë punimet në distancë, nëpërmjet mjeteve 

elektronike që sigurojnë identifikimin e delegatëve dhe pjesëmarrjen e tyre efektive në 

diskutim dhe vendimmarrje. Vendimet e marra në këto mbledhje kanë të njëjtën fuqi 

juridike si ato të marra në mbledhjet fizike. 

KREU VI – BORDI EKZEKUTIV 

Neni 13 – Roli, Funksioni dhe Përgjegjësia 

13.1. Bordi Ekzekutiv (në tekstin e mëtutjeshëm: "Bordi") është organi udhëheqës i 

ndërmjetëm i FRK-së, i cili udhëheq punën e Federatës ndërmjet mbledhjeve të 

Kuvendit, dhe është përgjegjës para Kuvendit për gjithë veprimtarinë e vet. 

13.2. Bordi vepron çdo herë në pajtim me qëllimet e Federatës dhe zbaton vendimet e 

Kuvendit. 

Neni 14 – Përbërja dhe Mandati i Bordit 

14.1. Bordi përbëhet nga shtatë (7) anëtarë: Presidenti, nën/presidenti dhe pesë (5) 

anëtarë të tjerë.  

14.2. Të paktën tridhjetë për qind (30%) e anëtarëve të Bordit duhet të jenë të gjinisë 

femërore. Të paktën një (1) anëtar i Bordit duhet të jetë përfaqësues i sportistëve 

aktivë. Bordi duhet të përfaqësojë edhe komunitetet joshumicë, në përputhje me Ligjin 

për Sport. 

14.3. Presidenti i Bordit është njëkohësisht Kryesues i Kuvendit. 

14.4. Anëtarët e Bordit zgjidhen nga Kuvendi me mandat katër (4) vjet dhe mund të 

rizgjidhen edhe për në dy (2) mandate të tjera me radhë, jo më shumë se tre (3) 

mandate gjithsej. Mandati fillon nga dita e zgjedhjes. 

14.5. Zgjedhja bëhet me votim të fshehtë. Lista e votimit përfshin emrat e kandidatëve 

dhe postet përkatëse. Një kandidat nuk mund të kandidohet për më shumë se një post. 

14.6. Kandidatët për anëtarë të Bordit duhet të nominohen nga klubet ose shoqatat 

përkatëse anëtare, në formularin zyrtar të FRK-së, jo më vonë se dhjetë (10) ditë para 

datës së Kuvendit zgjedhor. 

14.7. Kriteret e papajtueshme: personat e dënuar me vendim të formës së prerë për 

vepër penale nuk mund të nominohen ose zgjidhen si anëtarë të Bordit.  

14.8. Ndërprerja e mandatit të anëtarit të Bordit: mandati i anëtarit ndërpritet para 

afatit në rastet e: vdekjes, dorëheqjes, shkarkimit nga Kuvendi, mungesës pa arsye në 

më shumë se tri (3) mbledhje radhazi brenda vitit, dënimit me vendim të plotfuqishëm 

për vepër penale, ose nëse organizata e tij/saj anëtare e humb statusin e anëtarësimit. 

14.9. Zëvendësimi i anëtarit: kur mandati i anëtarit ndërpritet para afatit, Bordi emëron 

kandidatin që ka pasur numrin tjetër më të lartë të votave në Kuvendin e fundit 

zgjedhor, deri në mbledhjen e ardhshme të Kuvendit. Nëse nuk ka kandidat tjetër, 

Kuvendi organizon zgjedhje plotësuese. Mandati i anëtarit zëvendësues zgjat deri në 

fund të ciklit olimpik, përkatësisht mandatit të Bordit të atëçastshëm. 

14.10. Në rast të dorëheqjes ose shkarkimit të gjithë Bordit ose shumicës së anëtarëve, 

Kuvendi zgjedh një Këshill të Përkohshëm Udhëheqës prej pesë (5) anëtarësh nga radha 

e delegatëve. Ky trup ushtron funksionet e Bordit deri në mbledhjen e ardhshme të 

Kuvendit, e cila duhet të mbahet brenda dyzet e pesë (45) ditësh. Sekretari i 

Përgjithshëm dhe stafi administrativ janë bashkëpërgjegjës për organizimin. 

Neni 15 – Mbledhjet e Bordit 

15.1. Bordi mblidhet të paktën një herë në tre (3) muaj. Mbledhjet thirren nga 

Presidenti, ose Sekretari i Përgjithshëm, dhe në mungesë të tyre nga nën/presidenti ose 

anëtari tjetër i caktuar nga Presidenti. 

15.2. Ftesa me rendin e ditës dërgohet me shkrim të paktën shtatë (7) ditë para datës 

së mbledhjes.  

15.3. Bordi ka kuorum nëse janë të pranishëm më shumë se gjysma e anëtarëve të tij. 

Vendimet merren me shumicë të thjeshtë votash të anëtarëve prezentë. Në rast barazie 

të votave, vota e Presidentit është vendimtare; në mungesë të tij, vota e 

nën/presidentit. 

15.4. Mbledhjet e Bordit mund të realizohen edhe në distancë, nëpërmjet mjeteve 

elektronike, me kusht që vendimet përfundimtare të nënshkruhen nga anëtarët 

nëpërmjet nënshkrimit digjital/elektronik ose në mbledhjen e radhës fizike. Vendimet 

e marra në mbledhjet elektronike kanë të njëjtën fuqi juridike si vendimet e mbledhjeve 

fizike. 

15.5. Mbledhja e jashtëzakonshme thirret kur e kërkon shumica e anëtarëve të Bordit. 

Kjo mbledhje mund të thirret edhe me njoftim pesë (5) ditor, në raste urgjente. 

15.6. Për çdo mbledhje mbahet procesverbal, i cili miratohet jo më vonë se në 

mbledhjen e ardhshme të Bordit. Bordi mban regjistër të vendimeve. 

15.7. Asnjë anëtarë i Bordit nuk lejohet të marrë pjesë në diskutim ose votim për çështje 

ku ai ose anëtar i familjes së tij ka interes të drejtpërdrejtë ose tërthor ekonomik; ai/ajo 

duhet të abstenojë. 

Neni 16 – Kompetencat e Bordit 

16.1. Bordi ka kompetencat e mëposhtme: 

a) I propozon Kuvendit Statutin dhe aktet e tjera normative; 

b) Përgatit mbledhjet e Kuvendit dhe materialet shoqëruese; 

c) Zbaton vendimet e Kuvendit; 

d) Miraton listën e zyrtarëve të ndeshjeve dhe rregulloret e brendshme të Federatës; 

e) Miraton Rregulloren për masat disiplinore, Rregulloren anti-doping; 

f) Miraton Rregulloren për mirënjohje, shpërblime dhe dekorata; 

g) Miraton rregullat e lojës të FRK-së dhe propozicionet e garave; 

h) Miraton listën e personave zyrtarë që përfaqësojnë FRK-në në garat ndërkombëtare; 

i) Harton planin e punës dhe planin financiar të Federatës; 

j) Vendos për blerjen ose shitjen e pasurisë; 

k) Emëron dhe shkarkon Sekretarin e Përgjithshëm; 

l) Miraton plan-programin e Këshillit Profesional; 

m) Emëron dhe shkarkon seleksionuesit e reprezentacioneve kombëtare; 

n) Miraton raportet e Shoqatave, Këshillave dhe Komisioneve; 

o) Miraton kalendarin dhe propozicionet e garave; 

p) Bart të drejtën e organizimit të garave nën ombrellën e Federatës; 

q) Cakton lartësinë e anëtarësimit dhe taksave, si dhe pagat e punëtorëve; 

r) Emëron, shkarkon dhe mbikëqyrë Këshillat dhe Komisionet e Bordit;  

s) Është kompetent për vendimmarrje lidhur me punësimin e punonjësve dhe 

angazhimin e bashkëpunëtorëve në Federat; dhe 

s) Vendos për çështje të tjera që nuk janë në kompetencë ekskluzive të Kuvendit. 

16.2. Bordi mund të formojë komisione dhe këshilla të përhershme ose të përkohshme, 

duke u caktuar kompetenca dhe duke emëruar anëtarët e tyre. Këto organe raportojnë 

pranë Bordit. 

KREU VII – PRESIDENTI 

Neni 17 – Roli, Zgjedhja dhe Kompetencat 

17.1. Presidenti i FRK-së është kryesues i Bordit dhe kryesues i Kuvendit, si dhe 

përfaqësuesi më i lartë i Federatës. Ai/ajo thërret dhe udhëheq mbledhjet e Bordit dhe 

Kuvendit, dhe është përgjegjës para Kuvendit për veprimtarinë e tij. 

17.2. Nominimi: kandidatët për President nominohen me shkrim nga klubet ose 

shoqatat anëtare, duke pasur mbështetjen e të paktën dhjetë (10) anëtarëve të 

Kuvendit. Formulari i nominimit dorëzohet jo më vonë se dhjetë (10) ditë para datës së 

Kuvendit zgjedhor. Sekretariati verifikon vlefshmërinë e kandidaturave dhe njofton të 

gjithë palët. Me rastin e rizgjedhjes, Bordi mund të ri-nominojë Presidentin edhe nëse 

ai/ajo nuk është nominuar nga një organizatë anëtare. 

17.3. Zgjedhja: Presidenti zgjidhet nga Kuvendi me votim të fshehtë, sipas listës së 

kandidatëve. Kuvendi mund të vendosë edhe votim të hapur. Kandidati fitues duhet të 

marrë më shumë se gjysmën e votave të delegatëve prezentë. Nëse asnjë kandidat nuk 

e siguron shumicën, organizohet rreth i dytë i votimit midis dy kandidatëve me numrin 

më të lartë votash; kandidati me më shumë vota zgjidhet President. 

17.4. Mandati dhe kufizimet: Presidenti zgjidhet me mandat katër (4) vjet dhe mund të 

rizgjidhet deri në tre (3) mandate gjithsej. Personat e dënuar penalisht me vendim të 

formës së prerë nuk mund të kandidohen. 

17.5. Ndërprerja e mandatit dhe zëvendësimi: Kuvendi thërret zgjedhje 

jashtëzakonshme nëse mandati i Presidentit ndërpritet para afatit për shkak të 

dorëheqjes, dënimit penal, vdekjes ose çdo shkaku tjetër. Mandati i Presidentit të 

zgjedhur në këto rrethana zgjat deri në fund të ciklit olimpik. Presidenti mund të 

shkarkohet me vendim të Kuvendit me shumicë të cilësuar prej dy të tretave (2/3) të 

delegatëve prezentë. 

17.6. Kompetencat e Presidentit: 

a) Përfaqëson FRK-në në të gjitha marrëdhëniet vendore dhe ndërkombëtare; 

b) Thërret dhe kryeson mbledhjet e Bordit dhe Kuvendit; 

c) Propozon delegacionet dhe udhëheqësin për aktivitete ndërkombëtare; 

d) Nënshkruan vendimet dhe konkluzionet e Bordit dhe Kuvendit; 

e) Kujdeset për zbatimin e planeve të punës dhe financiare; 

i) Propozon emërimin e Sekretarit të Përgjithshëm dhe kryen detyra të tjera sipas 

vendimeve të Kuvendit dhe Bordit. 

KREU VIII – SEKRETARI I PËRGJITHSHËM 

Neni 18 – Emërimi, Detyrat dhe Shkarkimi 

18.1. Sekretari i Përgjithshëm emërohet nga Bordi, me mandat katërvjeçar, me mundësi 

rizgjedhjeje, përmes konkursit publik të hapur. Sekretari i Përgjithshëm lidh 

marrëdhënie pune me FRK-në në bazë të Ligjit mbi Marrëdhëniet e Punës. 

18.2. Kushtet: kandidati për Sekretar të Përgjithshëm duhet të ketë:  

a) arsim të lartë në fusha relevante për pozitën; 

b) pesë (5) vjet përvojë pune në fushën udhëheqëse të ragbit ose ndonjë sporti tjetër; 

dhe c) njohje të gjuhës angleze (njohja e gjuhëve të tjera është avantazh). 

18.3. Detyrat e Sekretarit të Përgjithshëm: 

a) Udhëheq punën e zyrës dhe shërbimin administrativ të Federatës; 

b) Zbaton vendimet e Kuvendit, Bordit dhe Komisioneve; 

c) Siguron ligjshmërinë e punës dhe rregullshmërinë e obligimeve kontraktuese; 

d) Kujdeset për transparencën e punës së FRK-së; 

e) Koordinon bashkëpunimin me RE, KOK-un dhe organizata të tjera; 

f) Përgatit materialet për mbledhjet e organeve dhe merr pjesë si këshillëdhënës; 

g) I propozon Bordit profilin e bashkëpunëtorëve profesional-administrativ; 

h) Mban kontakte me mjetet e informimit; 

i) Ruan dhe administron dokumentacionin e FRK-së; dhe 

j) Kryen punë të tjera sipas akteve normative dhe vendimeve të organeve. 

18.4. Nëse Sekretari i Përgjithshëm konstaton se aktet normative ose vendimet e 

organeve bien ndesh me legjislacionin pozitiv ose Statutin, ai është i detyruar t'ia 

tërheqë vërejtjen organit kompetent. Nëse pavarësisht vërejtjes organi mbetet në 

qëndrim, Sekretari ia raporton çështjen Bordit dhe Ministrisë kompetente për sport. 

18.5. Sekretari i Përgjithshëm mund të shkarkohet para skadimit të mandatit nëse nuk 

i kryen obligimet nga aktet normative; nëse vepron me qëllim kundër ligjeve të 

zbatueshme, Statutit ose akteve normative të FRK-së; nëse pa arsye refuzon zbatimin e 

vendimeve të Bordit; me kërkesë të vetë; ose me plotësimin e kushteve ligjore për 

pensionim apo me ndërrimin jetë. Zëvendësuesi emërohet nga Bordi deri në zgjedhjen 

e Sekretarit të ri. 

KREU IX – KOMISIONET DHE KËSHILLAT  

Neni 19 – Roli, Përbërja dhe Kompetencat 

19.1. Këshilli Mbikëqyrës (në tekstin e mëtutjeshëm: "Këshilli") është organi i pavarur i 

kontrollit dhe mbikëqyrjes financiare dhe administrative të FRK-së. Ai i raporton 

drejtpërdrejt Kuvendit. 

19.2. Këshilli zgjedhet nga Kuvendi dhe përbëhet nga tre (3) anëtarë, me mandat 

katërvjeçar dhe me të drejtë rizgjedhjeje edhe për një (1) mandat. Anëtarët e Këshillit 

zgjedhin mes veti Kryetarin e Këshillit, me shumicë votash. 

19.3. Anëtari i Këshillit nuk mund të jetë njëkohësisht anëtar i ndonjë organi tjetër ose 

trupi tjetër të FRK-së. Anëtarët e Këshillit duhet të kenë njohuri të mjaftueshme në 

fushën financiare dhe juridike. 

19.4. Kompetencat e Këshillit: 

a) Kontrollon çështjet financiare dhe administrative të FRK-së; 

b) Kontrollon obligimet kontraktuese dhe zbatimin e planit financiar; 

c) Analizon realizimin e planit financiar vjetor; 

d) Mbikëqyrë pajtueshmërinë e vendimeve me Statutin dhe legjislacionin; dhe 

e) Kur konstaton parregullsi, njofton Kryesinë, Kuvendin e FRK-së dhe organin ku ka 

ndodhur parregullsia. 

19.5. Bordi dhe të gjitha organet janë të detyruara t'i mundësojnë Këshillit mbikëqyrës 

qasje në të gjitha dokumentet dhe të dhënat e nevojshme për ushtrimin e funksionit të 

tij. 

19.6. Mënyra e punës dhe procedura e vendimmarrjes rregullohen me Rregulloren për 

Këshillin Mbikëqyrës, të miratuar nga Kuvendi. 

 

Neni 20 – Komisioni për Ankesa dhe Zgjidhja e Mosmarrëveshjeve 

 

20.1. Komisioni për Ankesa është organ i pavarur i shkallës së dytë në kuadër të FRK-së. 

20.2. Anëtarët e Komisionit për Ankesa emërohen nga Kuvendi i FRK-së. 

20.3. Komisioni përbëhet nga tre (3) anëtarë. 

20.4. Anëtarët e Komisionit zgjidhen nga Kuvendi me mandat katër (4) vjeçar, me të 

drejtë rizgjedhjeje edhe për një mandat. 

20.5. Kryetari i Komisionit për Ankesa zgjidhet nga vetë anëtarët e Komisionit, me 

shumicën e votave. 

20.6 Të gjitha mosmarrëveshjet që lindin brenda FRK-së trajtohen fillimisht përmes 

mekanizmave të brendshëm të parashikuar me këtë Statut dhe rregulloret përkatëse. 

20.7 Pala e pakënaqur me vendimin përfundimtar të Komisionit të Ankesave ka të drejtë 

të ankohet pranë Këshillit të Arbitrazhit Sportiv në Kosovë (“KAS”), në përputhje me 

rregulloret e KAS.  

20.8. Të gjitha palët janë të detyruara të ndjekin procedurat e arbitrazhit sportiv në 

përputhje me rregullat përkatëse dhe legjislacionin në fuqi për sportin. 

 

Neni 21 – Themelimi dhe Statusi i Komisioneve dhe Këshillave 

21.1. Për realizimin e funksioneve të saj, Federata, nëpërmjet Bordit, mund të 
themelojë komisione dhe këshilla si organe ndihmëse profesionale. 

21.2. Komisionet dhe këshillat mund të jenë të përhershme ose të përkohshme, në 
varësi të nevojave të Federatës. 

21.3. Bordi vendos për themelimin, riorganizimin dhe shpërbërjen e këtyre organeve, si 
dhe për emërimin dhe shkarkimin e anëtarëve të tyre. 

21.4. Komisionet dhe këshillat ushtrojnë funksionet e tyre në kuadër të kompetencave 
të përcaktuara dhe i përgjigjen Bordit për punën e tyre. 

21.5. Organizimi, kompetencat, përbërja dhe mënyra e funksionimit të komisioneve dhe 
këshillave rregullohen me akte të veçanta të miratuara nga Bordi. 

 

Neni 22 - Komisionet dhe Këshillat e Bordit 

22.1. Për ushtrimin e funksioneve të tij, Bordi themelon këto komisione dhe këshilla të 
përhershme: 

a) Këshilli Profesional – organ këshillimor për çështje të zhvillimit sportiv dhe 
profesional të ragbit; 

b) Komisioni për Kalimin dhe Regjistrimin e Lojtarëve – përgjegjës për regjistrimin dhe 
statusin e lojtarëve; 

g) Komisioni Disiplinor – përgjegjës për shqyrtimin e shkeljeve disiplinore; 

h) Komisioni për Informim dhe Marketing – përgjegjës për komunikimin publik dhe 
aktivitetet promovuese; 

j) Komisioni Shëndetësor dhe Antidoping – përgjegjës për mbrojtjen e shëndetit dhe 
integritetin e sportit; 

22.2. Organizimi, kompetencat e detajuara, përbërja dhe mënyra e funksionimit të 
secilit komision dhe këshill rregullohen me akte të veçanta të miratuara nga Bordi. 

22.3. Bordi mund të themelojë edhe komisione ose këshilla të tjera, sipas nevojës 

KREU X – GARAT DHE REPREZENTACIONET 

Neni 23 – Organizimi i Garave 

23.1. Garat zyrtare të ragbit në Kosovë mund të organizohen vetëm nga FRK-ja, ose nga 

një organ i autorizuar posaçërisht nga Bordi i FRK-së. Çdo organizim i paautorizuar i 

garave të ragbitit në territorin e Kosovës është i paligjshëm dhe i palejuar. Organet që 

mund të autorizohen janë: Komisioni i Garave në shkallë të parë dhe Këshilli i Garave 

në shkallë të dytë. 

23.2. Garat zhvillohen në bazë të rregullave të RE dhe rregulloreve të FRK-së. Bordi i 

FRK-së miraton propozicionet dhe kalendarin e garave kampionale dhe të Kupës, si dhe 

vendos për fillimin ose shtyrjen e tyre. 

23.3. Çdo shkelje e rregullave të garave trajtohet nga Komisioni Disiplinor i FRK-së, sipas 

Rregullores Disiplinore dhe akteve ndërkombëtare. Rregulloret e brendshme dhe 

propozicionet e garave nuk mund të ndryshojnë gjatë edicionit garues në rrjedhë. 

23.4. Të gjithë sportistët që marrin pjesë në garat zyrtare të FRK-së duhet të kenë 

certifikatë të vlefshme kontrolli shëndetësor, të lëshuar nga institucion i licencuar. 

Neni 24 – Reprezentacionet Kombëtare 

24.1. FRK-ja kujdeset për organizimin dhe punën e të gjitha reprezentacioneve 

kombëtare të ragbit të Kosovës. Paraqitja për Reprezentacionin e Kosovës është 

detyrim për çdo lojtar të përzgjedhur. 

24.2. Ngjyra e fanellave të Reprezentacionit Kombëtar të Ragbitit të Kosovës është blu 

dhe ari; ngjyra rezervë është e bardhë me elemente blu dhe të verdha. 

24.3. Seleksionuesit e reprezentacioneve zgjedhën nga Bordi i FRK-së, bazuar në 

propozimin e Shoqatës së Trajnerëve dhe Këshillit Profesional, përmes konkursit publik. 

Mandati i tyre është katërvjeçar, me mundësi rizgjedhjeje. 

24.4. Trajnerët e reprezentacioneve propozohen nga seleksionuesi dhe emërohen nga 

Bordi, pas verifikimit nga Shoqata e Trajnerëve dhe Këshilli Profesional. 

24.5. Caktimi i reprezentacioneve sipas kategorive, kompetencat, stimulimi i lojtarëve, 

sigurimi shëndetësor dhe obligimet e klubeve ndaj reprezentacioneve rregullohen me 

Rregulloren mbi Reprezentacionet e Ragbitit të Kosovës, të miratuar nga Bordi. 

24.6. Të gjithë lojtarët e përzgjedhur janë të detyruar të marrin pjesë në aktivitetet e 

programit të Federatës. FRK-ja mundëson mbështetje financiare sipas mundësive 

buxhetore dhe rregullave të MKRS-së. 

KREU XI – PASURIA DHE FINANCIMET 

Neni 25 – Burimet e Financimit 

25.1. FRK-ja financohet nga burimet e mëposhtme: 

a) Tarifat e anëtarësimit të anëtarëve; 

b) Grantet dhe subvencionet nga institucionet publike (Agjencia e Sportit, MKRS, KOK 

etj.); 

c) Donacionet e personave fizikë dhe juridikë; 

d) Të hyrat nga organizimi i garave dhe aktiviteteve; 

e) Të hyrat nga marketingu dhe sponsorizimet; dhe 

f) Burime të tjera të lejuara nga ligji. 

25.2. FRK-ja nuk do të bëjë shpërndarjen e çfarëdo të ardhure neto ose fitimi për asnjë 

person. Pasuria, të ardhurat dhe fitimet e FRK-së do të përdoren ekskluzivisht për të 

mbështetur qëllimet jofitimprurëse të FRK-së. Megjithatë, pagesa e kompensimit të 

arsyeshëm për punën e kryer mund të bëhet. 

25.3. Presidenti i FRK-së është kryesisht përgjegjës për menaxhimin financiar, në bazë 

të planit financiar dhe vendimeve të Kuvendit dhe Bordit. Bordi emëron zyrtar financiar 

sipas nevojës, në pajtim me Ligjin për Marrëdhëniet e Punës. 

25.4. FRK-ja mund të fitojë, mbajë dhe disponojë pasuri të luajtshme dhe të 

paluajtshme. Bordi vendos për blerjen, shitjen, kalimin ose dhënien me qira të pasurisë. 

25.5. FRK-ja është e detyruar të kryejë auditim të pavarur financiar çdo vit, në pajtim 

me Ligjin Nr. 08/L-277 për Sport. Raporti i auditimit prezantohet para Kuvendit. 

Neni 26 – Periudhat e Raportimit dhe Viti Financiar 

26.1. Bordi Ekzekutiv paraqet raportin vjetor para Kuvendit të FRK-së, në Mbledhjen e 

Rregullt Vjetore ose kurdoherë që kërkohet nga Mbledhja e Jashtëzakonshme. 

26.2. Viti financiar i FRK-së përputhet me vitin kalendarik (1 janar – 31 dhjetor). 

KREU XII – STAFI ADMINISTRATIV DHE PROFESIONAL 

Neni 27 – Punësimi dhe Organizimi 

27.1. FRK-ja mund të themelojë marrëdhënie pune me punëtorë të cilët do të punojnë 

në shërbimin profesional dhe administrativ. Punësimi bëhet përmes konkursit publik, 

në pajtim me Ligjin mbi Marrëdhëniet e Punës. 

27.2. Bordi vendos për punësimin e zyrtarëve dhe lartësinë e pagave, sipas Rregullores 

mbi Sistematizimin e vendeve të punës, me propozim të Sekretarit të Përgjithshëm. 

27.3. Federata mund të punësojë zyrtar për: 

a) Punët administrative të brendshme; 

b) Marrëdhëniet me WR, RE dhe federatat tjera ndërkombëtare; 

c) Koordinimin me Shoqatën e Trajnerëve dhe Gjyqtarëve; dhe 

d) Zhvillimin e garave dhe aktiviteteve kombëtare e ndërkombëtare. 

27.4. Shërbimin administrativ të FRK-së e udhëheq Sekretari i Përgjithshëm, i cili i 

përgjigjet Bordit të FRK-së. 

27.5. Marrëveshjet e punës, kontratat dhe të gjitha marrëveshjet e tjera me stafin 

nënshkruhen nga Sekretari i Përgjithshëm, me autorizim të Bordit. 

 

KREU XIII – PROCEDURAT ADMINISTRATIVE DHE AKTET NORMATIVE 

Neni 28 – Rregulloret e Brendshme 

28.1. Rregulloret e brendshme dhe propozicionet e garave nuk mund të ndryshojnë 

gjatë edicionit garues në rrjedhë. 

28.2. Të gjitha rregulloret e brendshme të FRK-së duhet të jenë në pajtim me aktet 

normative të WR, RE dhe KOK-ut, si dhe me legjislacionin kosovar. Anëtarët dhe zyrtarët 

janë të detyruar të respektojnë Kodin Etik Sportiv të KOK-ut dhe WR. 

 

KREU XIV – SHPËRBËRJA E FEDERATËS 

Neni 29 – Procedura e Shpërbërjes 

29.1. FRK-ja mund të shpërbëhet me vendim të dy të tretave (2/3) të anëtarëve aktivë 

të Kuvendit, kur konstatohen kushtet ligjore dhe faktike për ndërprerjen e veprimtarisë. 

Shpërbërja mund të ndodhë edhe me vendim gjyqësor ose sipas forcës ligjore, nëse 

programi ose Statuti i FRK-së nuk pajtohen me Kushtetutën ose Ligjin për Lirinë e 

Asociimit. 

29.2. Kuvendi, me rastin e vendosjes për shpërbërjen, cakton organizatën ose 

fondacionin në Kosovë që do të trashëgojë pasurinë e mbetur pas pagimit të 

detyrimeve. Organizata e zgjedhur duhet të ketë qëllime të njëjta ose të ngjashme me 

ato të FRK-së. Pasuria nuk mund t'u trashëgohet as anëtarëve të Federatës, as 

anëtarëve të Bordit, si individë. 

29.3. Organizata trashëgimtare merr edhe arkivin dhe dokumentacionin e FRK-së, 

përveç nëse legjislacioni i Republikës së Kosovës parasheh ndryshe. 

29.4. Pas shpërndarjes së pasurisë, personi i autorizuar kryen çregjistrimin e FRK-së 

pranë Departamentit për OJQ. 

KREU XV – DISPOZITAT KALIMTARE DHE PËRFUNDIMTARE 

Neni 30 – Ndryshimet e Statutit 

30.1. Ky Statut mund të ndryshohet me vendim të dy të tretave (2/3) të anëtarëve aktivë 

prezentë të Kuvendit të FRK-së. 

30.2. Ndryshimet dhe plotësimet e Statutit bëhen sipas procedurës së paraparë për 

miratimin e tij. 

30.3. Interpretimin e Statutit e bën Kuvendi i Federatës. 

Neni 31 – Dispozitat Kalimtare 

31.1. Ky Statut hyn në fuqi ditën e miratimit nga Kuvendi i Federatës. Me hyrjen në fuqi 

të këtij Statuti, pushon të vlejë Statuti i mëparshëm. 

31.2. Nëse ndonjë dispozitë e këtij Statuti bie ndesh me Ligjin për Sport, Ligjin për Lirinë 

e Asociimit, Ligjin për Parandalimin e Dhunës dhe aktet tjera nënligjore, do të aplikohen 

dispozitat e legjislacionit pozitiv. 

31.3. Nëse ndonjë dispozitë e këtij Statuti është ose bëhet e pavlefshme ose e 

pazbatueshme, kjo nuk do të ndikojë në vlefshmërinë e dispozitave të tjera. Klauzola e 

pavlefshme do të zëvendësohet me dispozitë që reflekton sa më shumë vullnetin e 

anëtarëve gjatë hartimit. 

31.4. Aktet normative të FRK-së, Statutet e organizatave anëtare dhe aktet e tjera duhet 

të harmonizohen me këtë Statut brenda nëntëdhjetë (90) ditëve nga dita e hyrjes në 

fuqi. 

31.5. Ky Statut dhe të gjitha aktet normative të FRK-së duhet të publikohen në faqen 

zyrtare të Federatës dhe të jenë të qasshme për të gjithë anëtarët dhe publikun e gjerë. 

